
Cordovillako Suhiltzaileen Parke Nagusiko lanen %87 egin dituzte dagoeneko
Instalazio berria 2009ko lehenengo hilabeteetan jarriko dute abian, eta erantzuteko ahalmena eta baliabideen kudeaketa hobetzea ahalbidetuko du

Asteartea, 2008ko urriaren 7a. Nafarroako Gobernua Suhiltzaileen Parke Nagusia eraikitzen ari da Cordovillan (Galar), garai bateko Superser-en instalazioetan, eta lanen %87 egin dituzte dagoeneko. Instalazio berria 2009ko lehenengo hilabeteetan jarriko dute abian. 
Lanen esleipen aurrekontua 6,8 milioi eurokoa da, eta dagoeneko 5,9 milioi euro ziurtatu dituzte. Beraz, 0,9 milioi euroko lanak falta dira ziurtatzeko. Lanak gauzatzeko aurrekontuan ekipamendua sartuta dago, baina aurreikuspenen arabera, beste 1,5 milioi euroko inbertsioa egin beharko dute ibilgailuak eta berariazko material teknikoa erosteko. 
Gaur egun egiten ari diren lanak honako hauek dira: 

- Behe eta lehen solairuetako zoladura. Goiko solairuak amaituta daude. Lauzatze lanak ere bukatu dituzte. 

- Behe, lehen eta bigarren solairuetako sabai aizunak eta banaketa. Hirugarren solairua amaituta dago. 

- Kanpoko arotz lana, aluminiozkoa 
- Barruko arotz lana
- Barruko horma finkoak, administrazio gelak banatzeko

- Elektrizitate instalazioak eta argiztapena, berokuntza sistema, iturgintza eta bainugeletako ontziak, kable sistema egituratuak eta telekomunikazioak, eta suteetatik babesteko neurriak. Aireztapeneko eta ur zikinak arazteko lanak amaituta daude. 

- Heliportuan, lur mugimenduak, harri-lubeta, lur berdinketak eta aireratzeko bornea amaitu dituzte. 

Parke berriak lau egiteko nagusi izanen ditu: Iruñeko eta Eskualdeko beharrizanei aurre egitea; eskualdeetako hamar parkeei laguntzea (Altsasu, Oronoz-Mugairi, Nabaskoze, Auritz, Zangoza, Tafalla, Azkoien, Lizarra, Lodosa eta Tuterako parkeei, hain zuzen); Nafarroako Gobernuaren zerbitzura lan egiten duten helikopteroak zentralizatzea (bi helikoptero dira -bat medikalizatua-, baina udako kanpainan beste bat kontratatzen dute); eta instalazioetan beste zerbitzu batzuk eskaintzea; hala nola, udako suteei aurrea hartzeko kanpaina edo talde bereziak eta ekipo medikalizatuak. 
Hala, gaur egun gunea Iruñeko Aralar kaleko suhiltzaile parkean dagoen anbulantzia medikalizatua Cordovillako parkera eramanen dute, eta helikoptero medikalizatuarekin koordinatuta eginen du lan. 

Iruñeko Eskualdearen hiri hazkundea (urbanizazio eta industrialde berriak) eta garrantzi demografiko hazkorra kontuan hartuta (Nafarroako biztanleen erdiak baino gehiago bertan bizi dira), suhiltzaileen parke nagusia Iruñeko erdialdean egotearen egokitasuna aztertu behar izan zuen Gobernuak. Izan ere, laguntza Nafarroako hiriburutik kanpo eman behar izaten denean erantzuteko denbora ez da oso onargarria izaten, batik bat suhiltzaileek hiri osoa zeharkatu behar izaten dutelako. 

Gainera, gaur egungo parkea handitzea ezinezkoa da (zerbitzuei eta jarduerei dagokienez), kokalekuaren muga fisikoak direla-eta. Era berean, suteei aurrea hartzeko, itzaltzeko eta salbamenduko zerbitzuak urtaroaren arabera dituen beste beharrizan batzuk betetzea ere saihesten dute muga horiek; hala nola udako suteen kanpaina (horretarako, aldi baterako parkea muntatzen dute urtero Miluzen (Iruñea), Ingurumen Departamentuak utzitako lursail batean).

Nolanahi ere, Iruñeko Aralar kaleko parkeak lanean jarraituko du, Nafarroako hiriburuko beharrizanei aurre egiteko. 

Instalazio moderno eta osotuak dituen parkea

Nafarroako Suhiltzaileen Parke Nagusia Zaragoza hiribidean egonen da, eta lau elementu izanen ditu: eraikin nagusia, behe solairua eta hiru maila izanen dituena (2.478 m2); eraikin osagarria (1.366 m2), Nafarroako parke guztiei zerbitzua emanen dien biltegia izanen duena eta berariazko taldeen materiala gordetzeko ere balio izanen duena (uretako erreskate taldea, mendiko taldea, etab.); bi eraikinen arteko etxartea (2.084 m2); eta heliportua (4.193 m2). Eraikitako azalera, aparkalekuak kontuan hartu gabe, 10.000 m2-tik gorakoa izanen da. 

Eraikin nagusiak behe solairua eta hiru maila izanen ditu, honela banatuta:

- Behe solairua (455 m2): parkeko kontrol eremua eta lehen mailako esku-hartzeetako armairuak eta biltegia egonen dira bertan. Hogeiren bat ibilgailutarako 1.821 m2-ko garajera sartu ahal izanen da bertatik, eta hiru kale izanen ditu kanpora eta etxartera joateko. 

- Lehenengo solairua (548 m2): parkeko buruen eta medikuen bulegoak, komunikazio eta kontrol orokorreko sistemak, eta ehunen bat lagunentzako prestakuntza eta hitzaldi aretoa egonen dira bertan.
- Bigarren solairua (871 m2): suhiltzaileen gela-etxebizitza izanen da, eta aldagelak, egongela eta logela izanen ditu, parke nagusiari atxikitako suhiltzaileentzat zein udako kanpainan kontratatutako langileentzat. Era berean, altuera bikoitzeko gimnasioa izanen du, 70 m2-koa, Nafarroako Larrialdietako Agentziako langileak sasoian egoteko eta entrenatzeko. 
- Hirugarren solairua (604 m2): parkeko administrazio eremua izanen da, eta hamahiru bulego izanen ditu, Agentziako zuzendari, teknikari eta administrazioko langileentzat. 
Eraikin osagarriak edo bigarren mailakoak 1.366 m2 izanen ditu, karga-igogailu bidez lotuko diren bi mailatan. Kirol eta aisialdi instalazioak ere izanen ditu, eta baita erabilera anitzeko aretoak ere. 

Bi eraikinen artean 2.084 m2-ko etxartea egonen da, eta bertan, aparkatzeko 10 plaza, ibilgailuak garbitzeko eta aztertzeko eremua, eta parketik ateratzeko ordezko arrapala. 

Azkenik, heliportua eta hangarra eginen dituzte muinoaren goialdean (4.193 m2 orotara), Reyno de Navarra Estadioari begira. Hain zuzen ere, lurreratzeko eta aireratzeko pista (514 m2), aparkatzeko pista (2.475 m2), eta pilotu eta mekanikoentzako gelak (1.204 m2) izanen ditu. 

Parke nagusiak aparkaleku handi bat izanen du (40 plaza estali). Era berean, honako hauek ere izanen ditu: gasoliozko sorgailua (hornidura elektrikoak matxura izanez gero erabiltzeko), aire konprimituzko botilak betetzeko konpresorea, zoru bero-emaileko berokuntza sistema instalazio guztietan, eta eguzki energia bidezko elikadura. Gainera, argiztapen, telefonia edo alarma instalazio guztiek funtzionamendu automatizatua eta zentralizatua izanen dute. 

Oharra: www.navarra.es webguneko “Berriak” atalean prentsa ohar honi buruzko argazki bat dago.

